
Arfersiorfiup ukiukkut qimussimik tuttunniarfiusalernissaa siunertaralugu Naalakkersuisut 

peqquneqarnissaannik Inatsisartut aalajangiffigisassaattut siunnersuut. Piffissaq ukiukkut piniarfiausoq 

tamaat isigalugu, sumiiffiup siunnersuutigineqartup qanitaani nalunaarutip atuuttup aalajangersagai 

assigalugit suliaqartoqassaaq. 

(Inatsisartunut ilaasortaq Kristian Jeremiassen, Inuit Ataqatigiit) 

(Siullermeerneqarnera) 

 

Inatsisartunut ilaasortamut Kristian Jeremiassen-imut qujanaq siunnersuummut. 

Demokraatit siunnersuuteqartutut isumaqarpoq, piniarneq kulturitsinnut pingaaruteqartuusoq. Uatsinnut 

pingaartuuvoq, siunissami kingulissatta aama piniarnissaminnut periarfissaqarnissaat. Taamaattumik 

isumaqarpugut, amerlasuutigut piniarnermi pisassiissuteqartarneq isumatusaarnerusoq, tassuunakkut 

nungusaataanngitsumik piniarneqarnissaat qulakkeersinnaagatsigu. 

Aammattaarli pingaaruteqarpoq, pisassiiniaannarluta pisassiissannginnatta. Soorlu assersuutigalugu 

ukiukkut piniarnissamik inerteqqusiorluta malittarisassat taamaannerat pissutigiinnarlugu. Uani 

siunnersuuteqartup tikkuarpaa, kissaatigalugu, Arfersiorfimmi ukiukkut piniarnissamik nutaamik 

pilersitsisoqassasoq qimussimik tuttunniarnissaq periarfissillugu. Naalakkersuisut isumaqatiginngilaat 

innersuussutigalugu, Pinngortitaleriffiup nalilermagu, Naternami tuttut ikilisarnissaat 

pisariaqarpallaanngitsoq. 

Paasissutissat assigiinngitsut aallaavigalugit ilimanaateqarpasinngilaq, tassani nunami tuttut amerlassusaat 

ulorianartorsiortoq, taamaattumillu takujuminaatsippara, sooq ilumut ukiukkut piniarnissaq 

inerteqqutigineqassanersoq. Maani nunatsinni amerlavallaanik malittarisassaqarlutalu 

inerteqquteqarpugut. Tamakku aaqqissuuttariaqarpagut. 

Isumaqarpunga, immaqa inerteqqummut assersuutissatsialaasinnaasoq, siunertaqanngiusattoq. 

Taamaattumik isumaqarpunga, Aalisarnermut-, Piniarnermut- Nunalerinermullu ataatsimiititaliap 

sukumiisumik misissussagaa, nunap immikkoortuani tassani tuttunut tamanna kinguneqarsinnaanersoq 

Arfersiorfimmi ukiuunerani qimussinik piniartoqarnissaq akuerineqassappat. Paasineqassappat, tuttut 

amerlassusaannut taasariaqanngitsumik ajoqutaasinnaasoq, takusinnaanngilluinnarpara, sooq 

inerteqquteqarnerup attatiinnarnissaa. 

Siunnersuut taamatut oqaaseqaatitalerlugu Aalisarnermut-, Piniarnermut- aamma Nunalerinermut 

ataatsimiititaliamut suliareqqitassanngorlugu innersuunneqarpoq. 

 

 


